
Fylgt úr hlaði 

Þetta verkefni er lokaverkefni til B.Ed.-prófs í leikskólakennarafræðum við kennaradeild 

Menntavísindasviðs Háskóla Íslands í júní 2015.  

Verkefnið er tvíþætt. Annars vegar er greinagerð þar sem fjallað er um hvað 

aðalnámskrá leikskóla segir um útinám barna og nýtingu nærumhverfisins, umfjöllun um 

útikennslu og útinám, kenningar um nám og þroska barna og hvernig þær liggja uppbyggingu 

og mótun verkefnanna til grundvallar. Hins vegar er það verkefnasafnið sjálft sem inniheldur 

20 útikennsluverkefni þar sem nærumhverfi Hafnar er nýtt sem uppspretta náms barnanna. 

Verkefnin henta einna helst fyrir elstu börn leikskólans þótt  sjaldnast sé hægt að skilgreina 

ákveðinn aldur ef horft er út frá einstaklingsmiðun í skipulagi námsumhverfis barna.  

Tilgangur þessar verkefnasafns er að sýna hvernig hægt er að nýta nærumhverfið sem 

uppsprettu náms ungra barna og tengja við þau tækifæri sem liggja í nærumhverfinu á 

Hornafirði. Þau felast meðal annars í sérstöðu bæjarins og tenglsum hans við sjávarútveg og 

nálægð við náttúruöflin, jökulinn, tignarleg fjöll, skóglendi, eyjarnar úti fyrir ströndinni og 

tjarnirnar á svæðinu. Á Hornarfirði er einnig fjölbreytt fuglalíf og stutt er að fara til að sjá flest 

íslensk húsdýr. Því er óhætt að segja að sérstaða bæði leikskóla og grunnskóla á svæðinu sé 

allnokkur enda flest tækifærin í göngufæri barnanna sem hægt er að nýta sér á Hornafirði.  

Hugmyndir verkefnanna eru fengnar úr ýmsum áttum en eiga það sameiginlegt að vera 

innblástur af því sem höfundur hefur tileinkað sér í leikskólakennara náminu. Einnig voru sumar 

hugmyndir fengnar af vefsíðum. Við val á verkefnum var reynt að hafa þau sem fjölbreyttust. 

Reynt var að horfa út frá sjónarmiðum barnana um hvað þeim gæti þótt áhugavert. Sum 

verkefnin voru prófuð með börnunum á leikskólanum Lönguhólum veturinn 2014–2015. 

 Hlutverk kennara og starfsmanna leikskóla er mikilvægt og felst fyrst og fremst í að 

undirbúa útinámið vel og þekkja börnin svo efla megi styrkleika þeirra.  

Um verkefnasafnið 

Uppbygging  

Verkefnasafnið inniheldur 20 verkefni sem skipt er upp í fjóra undirflokka, eftir námssviðum 

Aðalnámskrá leikskóla (2011). Heiti verkefna og hvernig þau skiptast í undirflokka má sjá í 

töflu 1 hér að neðan.  

 
Tafla 1 Flokkun verkefna eftir námssviðum Aðalnámskrá leikskóla 2011 

Læsi og samskipti Heilbrigði og vellíðan Sjálfbærni og vísindi Sköpun og menning 

Geiturnar þrjár Góðverk í nærsamfélaginu Finna mismunandi stærðir Báturinn Akurey 

Grenndarverkefni Klifur Fjöruferð Útitónleikar á Humarhátíð 

Nærumhverfið okkar  Myrkur í leikskólagarðinum Þrykk með túnfíflum 

Stafirnir okkar  Plöntur í umhverfinu Leikrit í skóginum 

  Smádýr í umhverfinu  

  Snjókorn  

  Steinarnir fá á sig nýja mynd  

  Stærðfræði í umhverfinu  

  Tréð okkar  

  Veðrið  

 

Röð verkefnanna í verkefnasafninu er þannig að fyrst koma verkefnin sem flokkast undir læsi 

og samskipti því næst heilbrigði og vellíðan, þá sjálfbærni og vísindi og síðast sköpun og 

menningu. Verkefnin eru öll í stafrófsröð í hverjum undirflokk fyrir sig. Hjá hverjum námsþætti 

er auð blaðsíða þar sem kennarar geta skrifað niður hjá sér fleiri hugmyndir af verkefnum 

hvernig hægt sé að vinna með þáttinn.  

Öll verkefnin eru byggð upp með sama hætti til að auðvelda notkun þeirra. Efst á síðu 

hvers verkefnis er titillinn og á hann að gefa til kynna um hvað verkefnið er. Þar á eftir koma 

sértæk markmið þess verkefnis. Við hvert verkefni er svo mynd eftir Thelmu Björgu 

Gunnarsdóttur. Því næst kemur liður sem heitir áhöld og er þar tilgreint hvaða áhöld þarf að 

nota í undirbúningi eða við framkvæmd verkefnisins. Þar á eftir framkvæmdinni lýst og ef við 

á tilgreindar spurningar sem kennarinn getur nýtt sér í samtali við börnin. Næsti liður heitir 

úrvinnsla sem kynnir hvernig kennarinn getur dregið saman í samtali eða vinnu með börnunum 

hvað var gert og hvað þau lærðu af því. Getur úrvinnslan falið í sér margskonar nálgun, allt frá 

því að börnin segja frá sinni upplifun til þess að þau hengja upp listaverk og ljósmyndir.Getið 

er heimilda ef hugmynd verkefnisins á sér skýran uppruna annars staðar en úr námi höfundar. Í 

lokin er gefið rými fyrir minnispunkta kennara, þar sem þeir geta skrifað við hvert verkefni fyrir 

sig. 

Vettvangur verkefnanna 

Verkefnin eru fjölbreytt og eru hugsuð fyrir mismunandi staði á Höfn í Hornarfirði þótt 

auðveldlega megi heimfæra þau upp á fleiri staði á Íslandi. Eins og áður hefur verið nefnt er 

umhverfið á Höfn mjög fjölbreytt og margt í göngufæri frá leikskólanum. Í verkefnunum er 

bæði gert ráð fyrir að nýta náttúruleg svæði eins og Hrossbithaga og fjöruna en einnig manngerð 

svæði eins og safnið Huldustein, veitingastaðinn Pakkhús og báturinn Akurey. Nokkur verkefni 

eru hugsuð fyrir vinnu á leikskólalóðinni.  

 

Viðfangsefni verkefnanna 

Með útikennsluverkefnunum er áætlað að börnin fái víðari sýn og þekkingu á manngerðu og 

náttúrulegu umhverfi sem þau lifa og hrærast í.  

 Í öllum verkefnum er áhersla á að meginleið barna í námi er í gegnum leikinn. Mörg 

verkefnin gera ráð fyrir vinnu bæði utandyra og innan og þannig verði reynslan sem þau hljóta 

úti nýtt innan veggja leikskólans. Víða er gert ráð fyrir að börnin fái það hlutverk að vera 

könnuðir en það á að stuðla að sjálfstæði og frumkvæði. Einnig er ætlast til þess að börnin taki 

þátt í undirbúningi allra ferða út fyrir skólalóðina og fari það eftir aldri og þroska, en það getur 

falið í sér að finna til áhöld eða búnað sem nota á. 

Öll verkefnin eru hugsuð til að dýpka þekkingu barnana á einhverju sviði og á það bæði 

við um hugmyndir og orðskilning. Verkefnin tengjast mörg náttúrufari og náttúrulegum 

aðstæðum en öll gefa þau tækifæri á að horfa á umhverfið, bæði manngert og náttúrulegt, og 

velta fyrir sér af hverju það er svona og hvort eitthvað megi betur fara. Þannig læri börnin að 

láta sig umhverfi sitt varða og upplifa að spyrja sig spurninga um hvort einhverju megi breyta 

og þá hvernig. Öll verkefnin geta tengst árstíðunum og hvernig líf manna og náttúru helst í 

hendur við breytingar í veðurfari. Börnin fá því tækifæri til að taka eftir breytingum sem tengjast 

árstíðunum þó þau séu ekki formlega að læra um þær.  

Í öllum verkefnum er gert ráð fyrir leiðsögn fullorðinna um vönduð samskipti, barna á 

milli, milli barna og fullorðinna og manna við náttúru. Verkefnin byggja einnig á því að 

kennarar skapi aðstæður svo öllum líði vel og að hver og einn geti fari á sínum hraða. Hins 

vegar felst í verkefnunum líka ögrun og tækifæri fyrir börnin til að þekkja sín mörk, að þau auki 

þor sitt og æfist í að reyna sig innan skynsamlegra marka.  

Vettvangur verkefnanna  

Leikskólinn Lönguhólar var byggður árið  1979 og er hann þriggja deilda leikskóli með 46 börn. 

Útileiksvæði leikskólans er stórt og hefur því mikla möguleika, má segja að svæðinu sé skipt í 

þrjá garða. 

 

 

Svæðin sem notast er við í verkefnasafninu eru öll innan göngufæris frá leikskólanum.  

Markmiðið var að staðsetningarnar væru fjölbreyttar og umhverfið og samfélagið á Höfn yrðu 

nýtt sem uppspretta verkefnanna. Á myndunum á næstu síðu má sjá þá staði sem mynda 

vettvang þann sem nýttur er í verkefnunum.  Hver staður er merktur með tölustaf sem útskýrður 

er í töflunni til hliðar.  

 

 

Mynd 1Leikskólinn Lönguhólar 



7 

 

1. Leikskólinn 

2. Hrossabithagi 

3. Göngustígurinn við 

strandlengjuna 

4. Kirkjan 

5. Hóteltúnið 

6. Huldusteinn –  Steinasafnið 

7. Veitingastaðurinn Pakkhúsið 

8. Akurey 

9. Ósland 

 

 

 

 

 

 

 

 

 

 

 

 

 

 

  

Mynd 2. Yfirlitsmyndir af Höfn 

Hrossabithagi 

Hrossabithagi, eða Hrossó eins og svæðið er kallað í daglegu máli, er skóglendi inn í bænum. 

Á þessu svæði á hver og einn hópur í leikskólanum sitt svæði sem þeir nýta meðal annars á 

útiskóladögum. Þar sem skógurinn virðist í augum barnanna vera enn stærri en í augum okkar 

fullorðinna eru ýmsir töfrar sem eiga sér stað og finnst þeim hann mjög spennandi svæði að 

heimsækja. Býður svæðið upp á svo margt að gera og er í hæfilegri fjarlægð frá leikskólanum.  

 

 

 

 

 

 

 

 

 

 

Mynd 3. Hrossabithagi. 

Ósland  

Ósland er svæði sem er að hluta til friðlýst og þar er mikið fuglalíf og þá einna helst kríuvarp. 

Árið 1950 var Ósland gert landfast en áður var það eyja. Í Óslandinu er margt að finna meðal 

annars tjörn sem kallast Óslandstjörn, berjalyng og fuglalíf. Svæðið í Óslandi er mikil 

uppspretta til náttúruverkefna (Sveitarfélagið Hornafjörður, e.d).   

 

Göngustígurinn við strandlengjuna 

Göngustígurinn við strandlengjuna liggur frá golfvellinum á Silfurnesi til Óslands. Þaðan er 

útsýni yfir fjalla- og jöklahringinn sem umlykur Hornafjörð og eyjurnar í firðinum. Þá má ekki 

gleyma dýralífinu sem fylgir fjöruumhverfinu. 

 

 

 

 

 

 

 

 

 

 

 
Mynd 5. Göngustígurinn við strandlengjuna 

Mynd 4. Ósland 

Hafnarkirkja 

Kirkjan er staðsett fyrir ofan 

leikskólann og er hún notuð sem 

byrjunarreitur í einhverjum 

verkefnum. Hóteltúnið er stórt 

og mikið tún sem er staðsett fyrir 

neðan kirkjuna, kirkjugarðurinn 

er á milli leikskólans og túnsins, 

og er þar þó nokkuð af runnum.  

 

 

 

Huldusteinn – steinasafn 

Huldusteinn hefur að geyma steinasafn sem var opnað árið 2010, en þar var áður sundlaug okkar 

Hafnarbúa. Eldri hjón, sem alla sína tíð hafa tínt mikið af steinum, settu upp þetta safn.  

 

 

 

 

 

 

 

 

  

Mynd 4. Hafnarkirkja. 

Mynd 5. Steinasafnið Huldusteinn 

Veitingastaðurinn Pakkhúsið 

Veitingastaðurinn Pakkhúsið er niður við höfnina og opnaði sem veitingastaður árið 2012. 

Húsið hefur þjónað margskonar tilgangi í gegnum tíðina en upprunalegi tilgangur þess var eins 

og nafnið gefur til kynna geymslu- og vöruhús og var þá í eigu Kaupfélag Austur-Skaftfellinga 

(Pakkhús, e.d).  

 

 

 

 

 

 

 

 

 

 
 

 

Báturinn Akurey 

Báturinn Akurey stendur í fjörunni við höfnina og er til minningar um trébátaútgerð á 

Hornafirði. Búið er að útbúa hann þannig að hann er opinn fyrir öllum. 

 

 

 

 

 

 

  

Mynd 6. Veitingastaðurinn Pakkhúsið 

Mynd 7. Skipið Akurey 

Verkefnasafnið 

Verkefni tengd námssviðinu læsi og samskipti 

Læsi og samskipti skipa stóran sess í daglegu starfi leikskólabarna. Mikilvægt er að börnin fái 

tækifæri til að eiga uppbyggilegar samræður við börn og fullorðna. Það þarf að gefa tíma í að 

þau geti átt samræður á eigin forsendum. Gott dæmi um slíkar aðstæður er matsalurinn á 

Lönguhólum, þar er einskonar kaffihúsastemmning á matmálstímum. Þar geta börnin fært sig 

á milli borða. Fullorðna fólkið situr ekki til borðs með börnunum, það heldur sig til hliðar og 

aðstoðar ef þess þarf. Samræðurnar sem eiga sér stað á matmálstímum milli barnana, allt niður 

í tveggja ára gömul, eru yndislegar. “Í gefandi samskiptum og leik eykst félagsfærni og 

sjálfsmynd styrkist” (Aðalnámskrá leikskóla, 2011). 

Læsi í víðum skilningi er mikilvægt, það að geta lesið í umhverfi sitt og tjáð sig um það. 

Eitt af verkefnunum ber nafnið Nærumhverfið okkar og fjallar það um að geta lesið í sitt nánasta 

umhverfi. Markmiðið er að geta gleymt stað og stund og notið þess að vera staddur í núinu. 

Verkefnið um Geiturnar þrjár var valið með það í huga að börnin gætu gleymt stað og stund, 

notið þess að hlusta á ævintýri og lifað sig inn í aðstæður. Börn eiga að fá tækifæri til að “tjá 

sig með fjölbreyttum hætti og með ólíkum efniviði” (Aðalnámskrá leikskóla, 2011) og verkefnið 

um geiturnar gefur þeim tækifæri til þess.  

Fleiri hugmyndir hvernig hægt er að vinna með námsþáttinn 

Geiturnar þrjár 

Markmið:  

 Að geta gleymt stað og stund og notið þess að hlusta á sígilt ævintýri í skóginum 

 Að lifa sig inn í söguna 

 Að efla samskiptahæfni  

 

 

 

 

 

 

 

 

 

 

 

Áhöld: Bókin um geiturnar þrjár, myndavél, pappír, teygja, málning 

 

Framkvæmd: Farið er með börnin í Hrossabithaga. Lesin er bókin um geiturnar þrjár og í 

kjölfarið fá þau að leika frjálst á svæðinu. Kennarinn endar stundina með að spyrja þau út í 

leikinn. Ef til að mynda leikurinn hefur þróast í það að leika geiturnar þrjár, getur kennarinn 

spurt spurninga á borð við hvað gætu þau búið til svo þau myndu líkjast persónunum meira í 

bókinni. Þá er hægt að notfæra sér þær hugmyndir sem fram koma hjá börnunum og halda áfram 

að vinna með þetta þema í næsta útiskóladag.  

 

Úrvinnsla: Kennarinn prentar út ljósmyndir og skrifar skýringatexta sem börnin leggja til og 

útskýrir hvað þau voru að gera hvað og í hvaða samhengi. Þannig geta börnin skoðað og rifjað 

upp hvað þau höfðu verið að gera og einnig geta foreldrar skoðað. 

Mynd 8. Geiturnar 3. 

Minnispunktar kennara 

Grenndarverkefni 

Markmið:  

 Að virkja börnin í að þau hafi fjölbreytt orð til að tala með um umhverfi sitt 

 Að börnin skilji gildi góðrar umgengni og mikilvægi þess að láta vita ef eitthvað er bilað 

 Að finna eitthvað í bænum sem okkur finnst vanta og af hverju það er mikilvægt 

 

 

 

 

 

 

 

 

 

 

Áhöld: Blað, blýantur, myndavél 

 

Framkvæmd: Áður en haldið er af stað ræðir kennarinn við börnin um markmið þess sem 

koma skal. Hann segir þeim að þau séu að fara í gönguferð að skoða bæinn og að þau geti komið 

með uppástungur um hvað þeim finnst vanta í bæinn okkar eða hvað er til dæmis hættulegt 

og/eða þurfi að laga. Þá sé mikilvægt að þau reyni að útskýra af hverju þurfi að breyta eða laga. 

Í ferð um bæinn skrifar kennarinn niður uppástungur barnanna og tekur myndir af því sem 

athyglin beinist að. Í leiðangrinum fara börnin á bæjarskrifstofuna og panta tíma hjá bæjarstjóra 

til að ræða þessi málefni.  

 

Úrvinnsla:  Þegar heim er komið ræða kennari og börn um upplifun þeirra af því sem fyrir 

augu bar. Síðan forgangsraða þau hugmyndunum og velja hvaða verkefni eru brýnust og hvað 

þau vilja ræða við bæjarstjórann.   

Mynd 9. Grendarverkefni. 

Minnispunktar kennara 

Nærumhverfið okkar 

Markmið:  

 Að þekkja valin örnefni í nágrenninu, t.d. nöfn jökla og eyja 

 Að þekkja og geta útskýrt hugtökin jökull, eyja, fjara og fjörður 

 Að þau sjái hvernig umhverfið breytist eftir árstíð og veðri 

 

 

 

 

 

 

 

 

 

 

 

Áhöld: Pappír, trélitir 

 

Framkvæmd: Farið er á göngustíginn við strandlengjuna við mismunandi aðstæður þannig að 

börnin upplifi að útsýnið okkar er breytilegt eftir því hvernig veður og árstími er. Stundum sést 

fjallahringurinn ekki. Í reglulegum ferðum þangað eru börnin spurð hvað þau sjái og af hverju 

þau sjái ekki vel núna (eða svo skýrt núna). Kennarinn útskýrir hugtök sem lýsa aðstæðum og 

tengjast útsýni og veðri og gefur tækifæri á að æfa notkun orðanna á staðnum. Kennarinn og 

börnin ræða hversvegna þessi munur er á útsýninu og hvernig umhverfið okkar breytist eftir 

veðri og árstíðum.  

 

Úrvinnsla: Þegar komið er í leikskólann er hægt að lýsa veðrinu á ýmsan hátt til dæmis með 

leikrænni tjáningu og teikna myndir og hafa þá mismunandi veður á myndunum. 

Mynd 10. Læsi í umhverfið: Fjöll, sjórinn og krummi. 

Minnispunktar kennara 

Stafirnir okkar 

Markmið:  

 Að börnin þekki stafinn/stafina sína 

 Að gefa börnum tækifæri til sköpunar 

 Að efla frásagnarhæfileika þeirra 

 Að þau læri að temja sér nægjusemi 

 

 

 

 

 

 

 

 

 

 

Áhöld: Frauðstafir eða annarskonar stafir (fer eftir efniskosti leikskólans), myndavél, lím, þykk 

blöð eða pappi, plastpokar/plastfötur. 

 

Framkvæmd: Kennari velur dag þegar veður er gott svo hægt sé að vinna verkefnið úti við og 

efniviðurinn er ekki blautur. Áður en lagt er af stað segir kennarinn að þau ætli að fara í 

leiðangur. Þau ætli að leita að efnivið sem þau geti búið til stafinn/stafina sína úr. Börnin ráða 

hvort þau ætli að gera nafnið sitt eða einungis upphafstafina sína. Kennarinn spyr börnin hvort 

þau viti hvað það þýðir að vera nægjusamur og útskýrir ef þörf er á. Börnin fá svo poka eða 

fötur til að setja efniviðinn í.  

Gengið er að kirkjunni, svo að hóteltúninu og þaðan að Víkurbraut móts við Olís. Þaðan er 

haldið að svæði barnanna í Hrossabithaga. Gefa þarf tíma og svigrúm svo börnin geti leitað að 

efnivið á leiðinni. Á áfangastað má leita að meiri efnivið og skoðað það sem komið er. Þegar 

haldið er aftur í leikskólann er farið framhjá N1 og áfram upp Vesturbrautina. Þegar í 

Mynd 11. Stafirnir. 

leikskólann er komið finnur kennarinn til blöð/pappa, lím og frauðstafina. Börnin byrja svo að 

móta stafina sem svo eru límdir á blað. 

 

Úrvinnsla: Allir sitja í hring og börnin segja frá myndinni sinni og hvaða efnivið þau notuðu.  

Kennarinn getur skapað umræðu um stafina með því að spyrja þau hvort þau viti um eitthvað 

annað orð sem byrjar á upphafsstafnum þeirra. 

 

 

  

 

Minnispunktar kennara 

Verkefni tengd námssviðinu heilbrigði og vellíðan 

Í leikskólanum eiga börn að fá tækifæri til að ˵læra um og tileinka sér heilbrigða lífshætti, hollt 

mataræði, hvíld, hreinlæti og hreyfingu“ (Aðalnámskrá leikskóla, 2011). Eitt af markmiðum 

Aðalnámskrár segir að leikskólar eigi að leggja áherslu á ögrandi og krefjandi útivist. 

Markmiðið með Klifurverkefninu er að hreyfingin eigi að vera ögrandi og að þau þori að fara 

út fyrir þægindarammann sinn. Áherslan er að börnin fari eins hátt og þau treysta sér en þau eru 

hvött til að taka aðeins lengra skref í hvert skipti sem klifrað er í trjánum.  

Umhyggja er mikilvægur þáttur í samskiptum við menn og dýr. Aðalmarkmið 

verkefnisins um Góðverk í nærsamfélaginu er að fá tækifæri til að sýna umhyggju. Mikilvægt 

er að öllum börnum líði vel og ber starfsfólk innan veggja leikskólans ábyrgð á því að leiðbeina 

hvert öðru og börnunum í þeim efnum. Eins og segir í Aðalnámskrá hefur líðan áhrif á 

sjálfsmynd barna. Ef hugað er að því frá unga aldri að byggja upp sjálfsmynd munum við ala 

upp sterka og sjálfstæða einstaklinga sem eru tilbúnir að taka á móti verkefnum sem bíða þeirra 

(Aðalnámskrá leikskóla, 2011). 

Fleiri hugmyndir hvernig hægt er að vinna með námsþáttinn 

Góðverk í nærsamfélaginu 

Markmið:  

 Að sýna góðvild 

 Að skilja hugtökin væntumþykja, kærleikur, góðverk og kurteisi 

 Að börnin finni leið til að gleðja aðra án þess að verja fjármunum í það 

 Að þau átti sig á að góðverk geta verið fjölbreytt, t.d. bros, heilsa öðrum og aðstoða  

 

 

 

 

 

 

 

 

Áhöld: Eru misjöfn frá hverju verkefni fyrir sig, fer eftir því hvernig börnin ákveða að vinna 

verkefnið. 

 

Framkvæmd:  Börnin fá fyrirmæli um að gera góðverk í bænum okkar. Kennarinn spyr 

spurninga á borð við hvað sé góðverk og hvernig við getum miðlað kærleika og sýnt fólki 

væntumþykju og hverjir þurfi á góðverki á að halda. Gera má ráð fyrir fúslegum uppástungum 

og líflegum samræðum.  

 

Úrvinnsla: Hópurinn sest niður og ræðir um góðverkin sem þau inntu af hendi og hvernig þeim 

líði eftir það. Umræðan getur líka farið á þann veg að fjalla um hvernig við getum gert góðverk 

í leikskólanum og hvað myndi felast í því. Kennarinn hengir upp ljósmyndir úr 

vettvangsferðinni og skrifar texta um daginn.   

  

Mynd 12. Góðverk í samfélaginu. 

Minnispunktar kennara 

Klifur 

Markmið:  

 Að treysta á sjálfan sig 

 Að ná markmiðum sem maður setur sér 

 

 

 

 

 

 

 

 

 

 

 

 

Áhöld: Myndavél 

Framkvæmd: Til að auka þor barna þarf stuðningi og hvatningu jafninga og fullorðinna. 

Hlutverk kennara er að passar að börnin fari sér ekki að voða. Í leikskólagarðinum og á svæðinu 

í Hrossabithaga eru tré sem auðvelt er að klifra í. Börnin finna sér tré við hæfi til að klifra í. 

Gott er að barnið ákveði hversu hátt það ætli að klifra í dag og prófi sig svo áfram. Hægt er að 

taka myndir til að skrá hvert börnin fara í hvert skipti og geta sýnt þeim framfarirnar. 

 

Úrvinnsla: Börnunum sýndar myndir af ferlinu og þau útskýra hvað þau voru að gera og 

hvernig þeim leið. 

Mynd 13. Klifu:Barn að klifra í tré. 

Verkefni tengd námssviðinu sjálfbærni og vísindi 

Eins og segir í Aðalnámskrá leikskóla kanna börn umhverfið sitt með mismunandi aðferðum 

frá fyrstu tíð. Má þar nefna “horfa, hlusta, snerta, bragða, handleika, bera saman, rannsaka og 

draga ályktanir” (Aðalnámskrá leikskóla, 2011).  Okkur kennurum ber að bjóða upp á aðstæður 

þar sem þau geta kannað umhverfi sitt með þessum aðferðum. Mikilvægt er að gefa börnunum 

þann tíma sem þau þurfa. Með því að hlusta á börn, fylgjast með þeim og greina áhugasvið 

þeirra gefst tækifæri til að dýpka það. 

 Námssviðið Sjálfbærni og vísindi er ansi stórt og vegur mikið í leikskólastarfi. 

Leikskólum ber að skapa aðstæður þar sem börnin fá tækifæri til að vinna með efnivið, skoða 

og ígrunda. Náttúran býður upp á margt og hana má nota til að börnin geti skoðað stærðir, 

fjarlægðir og önnur stærðfræðileg viðfangsefni. Einnig er mikilvægt að geta nýtt tæknina og 

kenna þeim að það er hægt að nýta  

hana á fjölbreyttan hátt til gagns.  

 Verkefnin sem flokkuðust undir þetta svið eru fjölbreytt en taka á þeim þáttum sem 

nefndir eru í Aðalnámskránni. Þar er að finna hvernig á að koma fram við náttúruna, lífverur, 

stærðfræðileg viðfangsefni, náttúruöflin, himinn geimurinn og umhverfið (Aðalnámskrá 

leikskóla, 2011). 

Fleiri hugmyndir hvernig hægt er að vinna með námsþáttinn 

Finna mismunandi stærðir 

Markmið:  

 Að þekkja hugtök um stærðir eins og stærri, minni. lengri, styttri, stærstur, minnstur, 

næst stærstur og næst minnstur 

 Þekkja hugtök um áferð eins og mjúkur, harður, sléttur og hrjúfur 

 Að geta flokkað eftir stærð 

 Að geta farið eftir fyrirmælum  

  

  

  

  

  

  

  

 

 

Áhöld: Myndavél 

 

Framkvæmd: Verkefnið má vinna á leikskólalóðinni. Útskýrt er fyrir börnunum að skoða eigi 

hluti sem eru misstórir og með mismunandi áferð. Kennarinn notar steina í útskýringum um 

hugtökin. Öll börnin eiga að finna einn stein og koma með hann til kennarans. Hvert barn setur 

svo steininn sinn niður og eiga þau að raða þeim eftir stærð, frá minnsta upp í stærsta. Einnig 

er hægt að gera öfugt, frá stærsta niður í minnsta. Kennarinn spyr svo spurninga á borð við: 

Hvort er þessi steinn stærri eða minni? Er þessi steinn lengri en þessi? Hvor steinanna er 

breiðari? Hvernig er yfirborð steinsins? Einnig má flokka efnivið mjúkur í eina hrúgu og þann 

harða í aðra, eða allt sem er slétt í eina hrúgu og hrjúft í aðra. Hægt er að leika þennan leik aftur 

og aftur með öðrum efnivið svo sem laufblöðum eða stráum svo dæmi séu tekin og blanda 

efniviðunum saman. Kennarinn tekur ljósmyndir af ferlinu. 

 

Úrvinnsla: Börn og fullorðnir eiga samtal eftir stundina um hvað hugtökin þýða sem þau voru 

að nota. Einnig má einhverju seinna skoða myndirnar og skapa umræðu út frá þeim.  

Mynd 14. Mismunandi stærðir af laufblöðum. 

Fjöruferð 

Markmið:  

 Að vita hvað skal varast í fjöru og við sjóinn 

 Að vera meðvitaður um lífverurnar í fjörunni, bæði úr gróðurríki og dýraríki 

 Að kynnast hugtökum alda, sjór, fjara og stórgrýti 

 

 

 

 

 

 

 

 

 

 

 

 

Áhöld: Fata, smásjá, greiningalyklar, bakkar, háfar 

 

Framkvæmd: Kennarinn prentar út greiningalykla af vef Námsgagnastofnunar og plastar þá 

og fer yfir hvað er framundan og hvaða reglur gilda í fjöruferðinni. Ferðinni er heitið eftir 

strandlengjunni út í Óslandið. Á leiðinni bendir kennarinn á stórgrýti í fjörunni og seinna að 

fjaran breytist og verður bæði steina- og sandfjara er nær dregur Óslandi. Í fjörunni sýnir 

kennarinn hvernig megi finna dýr undir steinum og börnin leita svo að dýrum og setja í fötuna 

sína sem þau hafa sett í sjó og einhvern gróður úr fjöruborðinu. Í leikskólanum eru dýrin sett í 

bakka og þau skoðuð, t.d. undir smásjánni eða með stækkunargleri. Horft er á lit dýra, hvort 

þau hafi fætur og nýttir greiningalyklar til að finna nafn dýranna. 

 

Mynd 15. Fjaran. 

Úrvinnsla: Börnin segja frá upplifun sinni og mega teikna myndir af dýrunum eða fjörunni. 

Kennarinn skrifar smá texta um ferðina bæði hvernig hún gekk og hvað börnin fundu. Hann 

prentar út myndirnar sem voru teknar og hengir þær og textann upp á vegg hjá listaverkum 

barnanna. Þannig verður vettvangsferðin sýnileg fyrir börnin og foreldrana 

 

Kveikja verkefnisins:  (Námsgagnastofnun, 2008) 

Myrkur í leikskólagarðinum 

Markmið:  

 Að efla ímyndunarafl barnanna  

 Að þekkja hugtök um himingeiminn eins og stjarna, tungl og reikistjarna/pláneta 

 Að efla frásagnarhæfileika 

 

 

 

 

 

 

 

 

 

 

 

 

Áhöld: Blað, blýantar, trélitir 

 

Framkvæmd: Kennarinn  skoðar veðurspá vikunnar og finnur út dag þegar þegar líkur er á 

heiðskírum himni.  

Snemma morguns er farið út í garð leikskólans með það markmið að skoða stjörnurnar. Börnin 

og kennarinn leggjast í brekkuna og virða fyrir sér stjörnurnar og himininn. Kennarinn spyr 

börnin spuringa eins og: Hvað haldið þið að stjörnurnar séu stórar? Hvað haldið þið að þær séu 

langt í burtu? Af hverju lýsa þær?  Kennarinn spyr börnin hvort þau haldi að einhver búi á 

annarri plánetu/reikistjörnu? Líkur eru á að þessar spurningar vekja upp umræður um tilvist 

einhvers á þessum stöðum og leyfir kennarinn börnunum að nota ímyndunarafl sitt. Kennarinn 

spyr börnin hvernig þau myndu líta út ef þau væru verur á einhverri stjörnunni og á hvaða 

plánetu þau myndu vilja búa á. 

Frekari hugmyndir að verkefnum og úrvinnslu má finna á heimasíðunni geimurinn.is 

 

Mynd 16. Himinngeimurinn, stjörnur og tungl. 

Úrvinnsla: Þegar inn er komið er hægt að ræða saman um upplifun af geiminum og í framhaldi 

að teikna mynd af verum sem búa á einhverri annarri plánetu en Jörðinni. 

 

Kveikja verkefnisins: (Geimurinn, e.d). 

 

 

 

 

 

 

  

 

 

 

 

 

 

 

 

 

 

 

  

 

Minnispunktar kennara 

Plöntur í umhverfinu 

Markmið:  

 Að vekja áhuga á mismunandi plöntum, útilit þeirra og sérkennum 

 Að læra hugtök um plöntur  svo sem rætur, stöngull, blóm og laufblað  

 Að læra heiti valinnar plöntu 

 Að þjálfast í að teikna eftir fyrirmynd 

 

 

 

 

 

 

 

 

 

 

Áhöld: Bókin Flóra Íslands, blöð, blýantar, litir 

 

Framkvæmd: Kennarinn finnur til bókina Flóru Íslands og hefur hana með í vettvangsferðina. 

Kennarinn segir börnunum að þau megi velja sér eitt blóm sem þau mega taka upp en útskýrir 

fyrir þeim að ekki sé gott að taka mörg, því plöntur eru lifandi og hafa ákveðinn tilgang fyrir 

náttúruna. Sjónum er beint að lit plöntunnar og hversu mörg krónublöð hún er með. Nota má 

bókina Flóra Íslands til að finna nöfn plantnanna.  

Kennarinn beinir þá sjónum að stönglinum, hvort hann sé langur eða stuttur og hvor börnin viti 

hvort plöntur þurfi eitthvað að borða og þá hvað. Kennarinn tekur upp plöntu með rótum til að 

sýna börnunum ræturnar á plöntunni og segir þeim að með þeim fái plantan næringu. 

Blóm barnanna geymir kennarinn svo inni í bókinni á heimleiðinni svo þau týnist ekki. 

 

Mynd 17. Plöntur í umhverfinu. 

Úrvinnsla: Áður en lagt er af stað heim á leið setjast börnin niður og tala um blómin sem þau 

fundu og hvað blómin þeirra heita og teikna svo mynd af blóminu sínu, gott er að hafa eitthvað 

hart eins og korksessu undir blaðinu sem einskonar borð. 

 

 

 

 

 

 

 

 

 

 

 

 

 

 

 

 

 

 

 

 

  

 

Minnispunktar kennara 

Smádýr í umhverfinu 

Markmið:  

 Að þekkja í sjón smádýr eins og könguló, snigil og ánamaðk   

 Að æfast í hugtökum eins og fætur, fálmarar og búkur 

 Að læra að búa til skordýragildru 

 Að læra að bera virðingu fyrir dýrunum  

 Að æfa sig í að koma fram og tala fyrir framan hópinn 

 

 

 

 

 

 

 

 

 

 

Áhöld: Sultukrukkur, skófla, greiningalykill 

 

Framkvæmd: Kennarinn prentar út greiningalykla af vef Námsgagnastofnunar og plastar þá.  

Farið er á svæði barnanna í Hrossó og búin er til gildra fyrir skordýr með því að grafa niður 

sultukrukku. Hún er látin vera þar um stund eða þangað til næsti útiskóladagur er en þá eru 

dýrin sem eru komin í krukkuna skoðuð. Kennarinn spyr spurninga á við: Hvernig er það á 

litinn? Hversu margar fætur er það með?  Reynt er að greina hvaða dýr eru í gildrunni með hjálp 

greiningalyklanna og hjálpar kennarinn til. Mikilvægt er að sleppa dýrunum aftur og útskýra að 

það sé vegna þess að smádýrin eru mikilvæg fyrir náttúruna okkar. 

Kennari spyr börnin hvaða skordýr þau þekki og hvernig það lítur út. Börnin leika svo leikinn 

„Heita sætið“ þar sem eitt og eitt barn situr fyrir svörum í heita sætinu.  

Mynd 18. Skordýr í umhverfinu: Margfætla, könguló, fluga og ormar. 

Það barn sem er í heita sætinu velur sér eitt smádýr sem það ætlar að vera, hinum börnunum 

gefst svo tækifæri til að spyrja barnið í heita sætinu spurninga og það svarar eins og það sé 

smádýrið. 

 

Úrvinnsla: Þau ræða um dýrin sem þau fundu, uppáhaldsdýrin þeirra og dýrin sem þau léku.  

 

Kveikja verkefnisins:  (Námsgagnastofnun, 2008; Kristín Norðdahl, 1995). 

 

 

 

 

 

 

 

 

 

 

 

 

 

 

 

 

 

 

Minnispunktar kennara 

Snjókorn 

Markmið:  

 Að átta sig á fjölbreytileika snjókorna og hvað snjór er 

 Að æfa sig í túlka með leikrænum hætti þegar snjórinn fellur til jarðar  

 Að læra hugtökin snjókorn og sexhyrningur  

 Að setja það sem þau sjá í mynd 

 

 

 

 

 

 

 

 

 

 

 

Áhöld: Myndavél, stækkunargler, svört blöð, krít, glimmer 

 

Framkvæmd: Kennarinn finnur til þann efnivið sem þarf í að skapa myndirnar og hefur tilbúið 

stækkunargler. Hann grípur svo tækifærið þegar það snjóar. 

Börnin halda út í garð að skoða snjókorn, þau reyna að fanga snjókorn og skoða þau með 

stækkunargleri sem þau skiptast á að nota. Kennarinn spyr spurninga á við: Hvað er snjór? 

Hvernig eru snjókornin í laginu? Eru öll snjókorn eins? Í framhaldi leika þau snjókornin falla 

til jarðar. 

 

Úrvinnsla: Börnin teikna mynd af snjókorninu sem þau fönguðu á svart blað og nota til þess 

hvíta krít, val er um að nota glimmer á myndina.  

Mynd 19. Snjókorn. 

Kennarinn spyr svo börnin út í snjókornið, hvort það hafi verið stórt eða lítið og hvernig það 

hafi litið út þegar þau skoðuðu það með stækkunarglerinu. Hægt er að prófa að setja 

mismunandi lög með mismunandi hraða og sjá hvernig tjáningin breytist. 

 

Kveikja verkefnisins: (Sunna Björg Guðnadóttir og Soffía Jóhannsdóttir, 2006). 

 

 

 

 

 

 

 

 

 

 

 

 

 

 

 

 

 

 

 

 

  

 

Minnispunktar kennara 

Steinarnir fá á sig nýja mynd 

Markmið:  

 Að þekkja hugtök á borð við hrjúfur, sléttur, oddhvass og rúnnaður (ávalur)   

 Að æfa sig í að segja frá  

 Að skapa listaverk  

 Að vinna ein sér og með öðrum 

 Að gefa því gaum að ekki er alltaf allt sem sýnist 

 

 

 

 

 

 

 

 

 

Áhöld: Myndavél, pokar/fötur, málningu, penslar 

 

Framkvæmd: Kennarinn boðar komu barnanna á steinasafnið Huldustein. Hann finnur til jafn 

marga poka/fötur og börnin eru og kynnir síðan börnunum hvað er framundan  

Á safninu sjá börnin þversnið af steinum sem búið er að saga í sundur. Þá kemur í ljós að þeir 

eru ekki allir eins að innan og utan. Á leiðinni heim er gengið eftir strandlengjunni og öll börnin 

velja sér einn stein sem þau taka með. Þegar í leikskólagarðinn er komið skoða börnin steinana 

og velta fyrir sér lögun þeirra og viðkomu. Kennarinn spyr börnin spurninga um steininn þeirra: 

Er hann stór eða lítill? Hvernig er að koma við hann? Eru brúnir á honum – hvernig eru þær? 

Hann spyr líka hvernig þau haldi að steinarnir líti út að innan og minnir þau á steinana sem þau 

voru að skoða á safninu. Í framhaldinu mála þau svo listaverk á steininn sinn og þegar steinarnir 

eru orðnir þurrir setja börnin upp listsýningu í garðinum.  

 

Mynd 20. Steinar taka á sig aðra mynd. 

Úrvinnsla: Sett er upp listsýning í leikskólagarðinum þar sem börnin koma steinum sínum 

fyrir, en þar geta börn og foreldrar skoðað. 

 

 

 

 

 

 

 

 

 

 

 

 

 

 

 

 

 

 

 

 

Minnispunktar kennara 

Stærðfræði í umhverfinu 

Markmið:  

 Að læra grunnformin þríhyrningur, ferhyrningur og hringur 

 Að læra að bera saman og nota hugtökin fleiri/færri, jafn mikið, oftast, sjaldnast 

 Að finna grunnforminn í nærumhverfinu og/eða náttúrunni 

 

 

 

 

 

 

 

 

 

 

 

Áhöld: Myndavél, blað, mappa 

 

Framkvæmd: Kennarinn kynnir grunnformin og útskýrir að nú verði farið út að leita að þeim. 

Börnin eigi að skrá niður hvaða form þau sjá með því að teikna formin þrjú á blaðið og gera 

strik fyrir aftan það form sem þau sjá og hafa möppu með sér til að auðveldara sé að skrifa. 

Hópurinn byrjar á að skoða leikskólalóðina og fara svo á svæðið sitt í Hrossabithaga. Á leiðinni 

fylgjast þau með hvort þau finni ekki einhver form og þau skrá það. Kennarinn tekur svo 

ljósmynd af hlutnum sem þau sjá formið í. Þegar á svæðið er komið telja þau svo saman hversu 

mörg form þau fundu og hve marga hluti af hverri tegund. Kennarinn getur notað spurningar á 

við: Hversu marga hringi fundum við? Hvaða form sáum við oftast ? Er jafnmikið af einhverjum 

formum? Hvaða form sáum við sjaldnast?  

 

Mynd 21. Formin. 



45 

 

Úrvinnsla: Kennarinn prentar út myndir af formum sem börnin fundu. Börnin og kennarinn 

útbúa í sameiningu veggspjald þar sem börnin teikna jafn mörg form og þau fundu úti á blaðið 

og kennari skrifar efst á blaðið við hvert form „Við fundum X þríhyrninga“ og svo framvegis. 

Kennarinn hengir svo upp veggspjaldið þar sem foreldrar og börn geta skoðað. 

 

 

 

 

 

 

 

 

 

 

 

 

 

 

 

 

 

 

 

 

 

Minnispunktar kennara 

Tréð okkar 

Markmið:  

 Að læra um lífsferil trés  

 Að læra hvað gerist á hverri árstíð fyrir 

sig hjá tré 

 Að æfa sig í skráningum og að mæla 

 Að læra hugtök á borð við brum, 

greinar, lauftré, rætur og hvað felst í að 

fella lauf, leggjast í dvala og springa út 

 

 

 

 

 

Áhöld: Málband, blað/bók, skriffæri 

 

Framkvæmd: Börnin velja tré sem þau ákveða að fylgjast með í leikskólagarðinum og 

kennarinn finnur til blað eða bók til að skrá niður mælingarnar. Verkefnið nær yfir heilt ár þar 

sem börnin fylgjast með trénu á mismunandi árstíðum. Farið er tvisvar á hverri árstíð, gerðar 

mælingar á trénu og skráð niður. Kennarinn tekur ljósmynd af trénu og talar við börnin um 

hvernig tréð lítur út hverju sinni og skráir kennarinn niður svör þeirra. Börnin gera listaverk í 

þessi tvö skipti á hverri árstíð fyrir sig sem mun í lokin fara saman í bók sem börnin og 

kennarinn útbúa jafnóðum yfir árið. Börnin mæla hæð trésins í byrjun með málbandi og kennari 

aðstoðar, því er mikilvægt að velja ekki tré sem er mjög hátt. Hæð trésins er skráð í hvert skipti 

og er rætt um hvort tréð hafi stækkað. Kennari sýnir börnunum fróðleik um tré á vefnum 

yrkja.is. Börnin velja í sameiningu nafn á tréð. Í lokin eru skoðaðar myndir af öllu ferlinu og 

skapast þá umræða. Börnin skoða hvort tréð hafi stækkað og rætt u hvað gerist á hverri árstíð 

fyrir sig. 

 

Mynd 22. Tréð okkar. 

Úrvinnsla: Sett er upp sýning í lokin með verkum barnanna og ljósmyndum af ferlinu sem börn 

og foreldrar geta skoðað. Börnin bjóða svo foreldrum að skoða tréð þeirra. 

 

Kveikja verkefnisins: (Yrkja, 2006). 

 

 

 

 

 

 

 

 

 

 

 

 

 

 

 

 

 

 

 

 

Minnispunktar kennara 

Veðrið 

Markmið:  

 Að læra hugtök sem tengjast veðri eins og vindur, rok, rigning, úrhelli, skúrir, snjókoma, 

él, slydda, skýjað, þoka, sól og heiðskýrt 

 Að hvert barn fái hlutverkið að vera veðurfræðingur í einn dag 

 Að æfa sig í að skrá niður og lesa á mæliglas 

 Að læra tákn um veður og útiföt (Tákn með tali) 

 

 

 

 

 

 

 

 

 

Áhöld: Mæliglas, hitamælir, skráningarblöð,  tákn með tali spjöld 

 

Framkvæmd: Kennarinn kemur fyrir hitamæli, finnur til mæliglas, spjöld með táknum (Tákn 

með tali) og lærir þær hreyfingarnar sem nota á. Prenta þarf út skráningarblað sem fylgir með 

hér á eftir. 

Verkefnið er unnið yfir mánaðartímabil eða lengur ef áhugi er fyrir. Öll börnin fá það hlutverk 

að vera veðurfræðingar. Hlutverk veðurfræðings er að fara út með kennaranum að morgni og 

skrá niðurstöður veðurathugana. Þar athuga kennarinn og barn hvort það sé vindur, hvert 

hitastigið sé og hvort það sé komið vatn í mæliglasið. Þau skrá niðurstöðurnar á 

skráningarblaðið. Þegar inn á deildina er komið eru þær svo skráðar á spjald sem mun hanga í 

fataklefanum. Barnið finnur rétt spjöld með táknum Tákns með tali af veðrinu og fötum sem 

börnin ættu að klæða sig í.  

 

Mynd 23. Veðrið. 

Úrvinnsla: Eftir mánuðinn er hægt að skoða hversu oft var sól eða rigning og bera saman hvaða 

dag var mest úrkoma og hvaða dag var hitinn hæstur. En auðvitað er verkefnið sniðið eftir 

hverjum hóp fyrir sig og gæti oft á tíðum verið nóg fyrir sum börn að skoða hvort það sé skýjað 

eða sól, en ekki hitastigið.  

 

Kveikja verkefnisins: (Inga Vigdís Einarsdóttir, 2006). 

 

 

 

 

 

 

 

 

 

 

 

 

 

 

 

 

 

 

 

Minnispunktar kennara 

Verkefni tengd námssviðinu sköpun og menning 

Í Aðalnámskrá leikskóla segir svo um sköpun og menningu: 

“skapandi starf á fyrst og fremst að beinast að ferlinu sjálfu, gleðinni, tjáningu 

og náminu sem á sér stað þegar hugmyndir, tilfinningar og ímyndun fá að njóta 

sín ” (Aðalnámskrá leikskóla, 2011). 

Að mínu mati lýsir tilvitnunin mjög vel öllu því ferli sem á sér stað í skapandi starfi, það á að 

einbeita sér að ferlinu, gefa því tíma því sköpun er ekkert sem er pantað, það þarf að skapast 

rétt andrúmsloft og ekki einblína á útkomuna. Því er tíminn mikilvægur og að klukkan ráði ekki 

för heldur að starfið snúist um stað og stund. Eru því leikskólakennarar sífellt að meta aðstæður 

og þurfa vera ansi góðir í að lesa í þær. Börnin þurfa að hafa aðgang að fjölbreyttum efnivið og 

má til dæmis nefna að prófa efnivið sem þau eru ekki að nota daglega. Leikskólar eiga að hafa 

fjölbreyttan bókakost aðgengilegan fyrir börnin og tryggja að það sé sungið og farið með þulur 

í daglegu starfi. Í verkefninu þar sem leikrit er sett á svið inn í skógi eru börnin að taka þátt í að 

móta menningu leikskólans með því að skipuleggja viðburð sem og að halda tónleika á 

Humarhátíð ” (Aðalnámskrá leikskóla, 2011).  

   

 

 

 

 

 

 

 

 

 

 

 

 

 



51 

 

 

  

 

Fleiri hugmyndir hvernig hægt er að vinna með námsþáttinn 

Báturinn Akurey 

Markmið:  

 Að þjálfast í að búa til sögu 

 Að örva málþroskann og auka orðaforða 

 Að þjálfast í að hafa frumkvæði og að koma sinni hugmynd að 

 Að efla félagsleg samskipti bæði í leik og umræðu um söguna 

 

 

 

 

 

 

 

 

 

 

 

 

Áhöld: Myndavél, blýantar, blöð, litir 

 

Framkvæmd: Farið er í bátinn Akurey og börnin ímynda sér að þau séu á sjó. Búin er til saga 

um sjóferðina. Kennarinn spyr börnin spurninga á við: Hvað erum við að gera í sjóferðinni? 

Hvert erum við að sigla? Hver erum við? Börnin ráða sjálf söguþræðinum en kennarinn getur 

spurt spurninga ef þau eiga erfitt með að hefja söguna. Best væri ef það væri annar kennari með 

sem skrifaði söguna niður. Börnin teikna svo myndir um borð í Akureynni af sjóferðinni og í 

lokin fá þau að leika frjálst í þeim leik sem þau vilja. 

 

Úrvinnsla: Áður en haldið er heim ræðir kennarinn við börnin um það sem þau voru að gera, 

um söguna, myndina og frjálsa leikinn. 

Mynd 24. Seglbátur. 

Minnispunktar kennara 

Leikrit í skóginum 

Markmið:  

 Að vinna í samvinnu við önnur börn  

 Að skipuleggja leikrit með leikmunum og átta sig á hvaða fyrirhyggju þarf að sýna 

 

 

 

 

 

 

 

 

 

 

Áhöld: Myndavél 

Framkvæmd: Börnin velja í samráði við kennarann leikrit sem þau ætla að setja upp, þau geta 

annað hvort ákveðið sögu sem er nú þegar til eða ákveðið að semja sjálf nýja. Tilvalið er að 

vera með einskonar ævintýri með álfum, dýrum eða tröllum. Mikilvægt er að leyfa 

hugmyndafluginu að njóta sín. Verkefnið má ekki vinna í flýti og það þarf að fara fram á stað 

sem börnin þekkja og eru örugg. Börnin ákveða í sameiningu hvaða leikrit þau ætla að setja upp 

og í lokin er sýning og getur það verið fyrir önnur börn í leikskólanum eða jafnvel fyrir foreldra 

barnanna. 

 

Úrvinnsla: Er fyrst og fremst leikritið sjálft þar sem það er afrakstur vinnunnar. Einnig sest 

kennarinn með börnunum eftir sýninguna og spyr þau um þeirra upplifun af að koma fram fyrir 

hóp af fólki. 

. 

  

Mynd 25. Leikrit í skóginum. 

Minnispunktar kennara 



56 

 

Útitónleikar á Humarhátíð 

Markmið:  

 Að skapa tónlist 

 Að taka þátt í menningarviðburðinum Humarhátíð á 

Hornafirði  

 Að læra lögin sem flytja á 

 Að þekkja hlutverk sitt á tónleikunum 

 

Áhöld: Hljóðfæri, myndavél 

 

Framkvæmd: Kennarinn hefur samband við eigendur 

Pakkhússins sem er veitingastaður við höfnina og fær leyfi til að 

halda tónleikana á pallinum þeirra. Auglýsing um tónleika 

barnanna verður sett á upplýsingamiðla Hornafjarðar og í 

leikskólanum. 

Börnin ákveða í sameiningu hvaða fimm lög þau vilja hafa á tónleikunum, æfa þau í 

leikskólanum vikunum áður og ákveða hvaða hljóðfæri hver og einn verður með. Börnin labba 

niður á hafnarsvæðið og halda tónleika fyrir gesti og gangandi á föstudeginum á Humarhátíð. 

 

Úrvinnsla: Þegar heim í leikskólann er komið segja börnin frá upplifun sinni af tónleikunum 

  

  

Mynd 26. Systkini að syngja. 

Minnispunktar kennara 

Þrykk með túnfíflum 

Markmið:  

 Að vinna með fjölbreyttan efnivið  

 Að skapa 

 Að átta sig á því að sum blóm má tína en önnur ekki (t.d. blóm í blómabeðum) 

 

 

 

 

 

 

 

 

 

 

 

Áhöld: Blöð, málning, túnfíflar 

 

Framkvæmd: Barnahópurinn tínir túnfífla á lóðinni og velur sér nokkra til að vinna með. Hvert 

barn þrykkir svo með þeim á blaðið sitt og útbýr listaverk. 

 

Úrvinnsla: Sest er niður og talað um listaverkin, hvernig þeirra upplifun var og hvort allir 

túnfíflarnir hafi verið eins. 

 

 

  

Mynd 27. Túnfífill. 

Minnispunktar kennara 



60 

 

Heimildaskrá 

 

Aðalnámskrá leiskóla 2011 /2011 

 

Geimurinn. (e.d.). Stjörnuskoðun. Sótt af http://www.geimurinn.is/stjornuskodun/ 

 

Kristín Norðdahl. (1995). Dýr. Reykjavík: [Útgefandi óþekktur]. 

 

Inga Vigdís Einarsdóttir. (2006). Tákn með tali. Sótt af http://www.tmt.is/index.htm 

    

Námsgagnastofnun. (2008). Greiningalyklar um smádýr. Sótt af http://www1.nams.is/smadyr/ 

 

Sunna Björg Guðnadóttir og Soffía Jóhannsdóttir. (2006). Snjókorn. Sótt af 

http://mennta.hi.is/verkefni/lokaverkefni/v2006/sunngudn/Verkefni/snjokorn_ys.htm 

 

Yrkja. (2006). Tréð. Sótt af http://www.yrkja.is/tree.php?id=300 

 

 

 

 

 

 

 

 

 

 

 

 

 

  

http://www.geimurinn.is/stjornuskodun/
http://www.tmt.is/index.htm
http://www1.nams.is/smadyr/
http://mennta.hi.is/verkefni/lokaverkefni/v2006/sunngudn/Verkefni/snjokorn_ys.htm
http://www.yrkja.is/tree.php?id=300


61 

 

Viðauki – Skráningarblað fyrir veðurverkefni 

 

Dagssetning Hitastig Úrkoma Veðurfar 

Sól Skýjað Rok Rigning Snjókoma 

        

        

        

        

        

        

        

        

        

        

        

        

        

        

        

        

        

        

        

        

        

 


